
Abbozz
ATT
ta’ [data] [xahar] 2018 
dwar il-prodoti kożmetiċi
), 
), 
)
Kapitolu 1
Dispożizzjonijiet ġenerali
Artikolu 1. L-Att jiddefinixxi l-obbligi għall-operaturi u l-kompetenza tal-awtoritajiet fir-rigward tad-dmirijiet u l-kompiti amministrattivi skont ir-Regolament (KE) Nru 1223/2009 tal-Parlament Ewropew u tal-Kunsill dwar il-prodotti kożmetiċi ĠU L 342, 22.11.2009, p. 59, kif emendat
)), minn hawn ‘il quddiem imsejjaħ “ir-Regolament Nru 1223/2009”.
Artikolu 2. Għall-għanijiet ta’ dan l-Att:
1)
“effett serju mhux mixtieq” – effett mhux mixtieq attribwibbli għall-użu ta’ prodott kożmetiku, kif imsemmi fl-Artikolu 2(1)(p) tar-Regolament Nru 1223/2009;
2)
“prattika ta’ manifattura tajba” – prattika ta’ manifattura tajba kif imsemmi fl-Artikolu 8 tar-Regolament Nru 1223/2009;
3)
“distributur” – distributur imsemmi fl-Artikolu 2(1)(e) tar-Regolament Nru 1223/2009;
4)
“effett mhux mixtieq” – effett mhux mixtieq attribwibbli għall-użu ta’ prodott kożmetiku, kif imsemmi fl-Artikolu 2(1)(o) tar-Regolament Nru 1223/2009;
5)
“ippakkjar” – il-proċessi kollha, inkluż il-mili u t-tikkettar, li l-massa tal-prodott għandha tgħaddi minnhom biex issir prodott lest;
6)
“massa tal-prodott” – prodott kożmetiku li għadda mill-istadji kollha tal-produzzjoni sal-istadju finali tal-ippakkjar, bl-eċċezzjoni tal-istadju msemmi;
7)
“persuna responsabbli” – persuna responsabbli msemmija fl-Artikolu 4 tar-Regolament Nru 1223/2009;
8)
“prodott lest” – prodott kożmetiku li għadda mill-istadji kollha tal-produzzjoni, inkluż l-ippakkjar għall-kunsinna;
9)
“prodott kożmetiku” – prodott kożmetiku msemmi fl-Artikolu 2(1)(a) tar-Regolament Nru 1223/2009;
10)
“isir aċċessibbli fis-suq” – meta prodott kożmetiku jsir aċċessibbli fis-suq, kif imsemmi fl-Artikolu 2(1)(g) tar-Regolament Nru 1223/2009;
11)
“utent finali” – utent finali msemmi fl-Artikolu 2(1)(f) tar-Regolament Nru 1223/2009;
12)
“tqegħid fis-suq” – it-tqegħid fis-suq ta’ prodott kożmetiku, kif imsemmi fl-Artikolu 2(1)(h) tar-Regolament Nru 1223/2009; 
13)
“manifattura ta’ prodott kożmetiku” – il-proċessi li jwasslu biex jinkiseb prodott lest, inkluż l-ippakkjar, anke jekk ma jsirux fl-istess post bħall-produzzjoni tal-massa tal-prodott; 
14)
“manifattur” – persuna fiżika, persuna ġuridika, u kwalunkwe assoċjazzjoni ta’ persuni li mhijiex persuna ġuridika, li timmanifattura prodott kożmetiku.
Kapitolu 2
Meta l-prodotti kożmetiċi jsiru aċċessibbli fis-suq u l-manifattura tagħhom 
Artikolu 3. 1. Il-fajl tal-informazzjoni dwar il-prodott imsemmi fl-Artikolu 11(2) tar-Regolament Nru 1223/2009, li sar disponibbli skont l-Artikolu 11(3) ta’ dak ir-Regolament, għandu jitfassal bil-Pollakk jew bl-Ingliż.
2. Il-Parti B tar-rapport dwar is-sikurezza tal-prodott kożmetiku msemmi fl-Artikolu 10(1) tar-Regolament Nru 1223/2009, li sar disponibbli skont l-Artikolu 11(3) ta’ dak ir-Regolament, għandha titfassal bil-Pollakk.
Artikolu 4. 1. Il-prodotti kożmetiċi li saru aċċessibbli fit-territorju tar-Repubblika tal-Polonja għandhom ikunu mmarkati bil-Pollakk skont ir-rekwiżiti msemmija fl-Artikolu 19 tar-Regolament Nru 1223/2009.
2. Jekk prodott kożmetiku ma jkunx ippakkjat minn qabel, ikun ippakkjat fil-punt tal-bejgħ fuq talba tax-xerrej, jew ikun ippakkjat minn qabel għal bejgħ immedjat, l-informazzjoni msemmija fl-Artikolu 19(1) tar-Regolament Nru 1223/2009 għandha titqiegħed fuq il-kontenitur jew l-ippakkjar li l-prodott kożmetiku jkun espost fih għall-bejgħ.
Artikolu 5. Jekk il-manifattur ma jkunx il-persuna responsabbli, huwa obbligat li jaħtar persuna responsabbli mal-awtoritajiet imsemmija fl-Artikolu 14.
Artikolu 6. 1. Il-manifattur huwa obbligat li jitlob li impjant li jimmanifattura prodotti kożmetiċi jiddaħħal fil-lista ta’ dawn l-impjanti, minn hawn ’il quddiem imsejħa “lista ta’ impjanti”.
2. Il-lista tal-impjanti għandha tkun immaniġġjata minn spettorat sanitarju tal-istat fil-livell tal-kontea ddeterminat skont fejn l-impjant li jimmanifattura l-prodotti kożmetiċi jkollu l-kwartieri ġenerali tiegħu. 
3. Il-lista tal-impjanti sservi biex tissorvelja l-konformità mal-prinċipji ta’ prattiki ta’ manifattura tajba f’konformità mal-Artikolu 22 tar-Regolament Nru 1223/2009 u mhix disponibbli skont l-Att tas-6 ta’ Settembru 2001 dwar l-aċċess għall-informazzjoni pubblika (Ġurnal tal-Liġijiet tal-2016, punt 1764; 2017, punt 933). 
4. Manifattur għandu jissottometti talba f’format stampat jew elettroniku għad-dħul fil-lista tal-impjanti fi żmien 30 jum wara l-bidu tal-attività f’impjant li jimmanifattura prodotti kożmetiċi. 
5. It-talba għad-dħul fil-lista tal-impjanti għandha tinkludi:
1)
l-isem u l-kunjom jew l-isem tal-kumpanija u l-indirizz tal-manifattur; 
2)
l-isem u l-indirizz tal-impjant li jimmanifattura prodotti kożmetiċi; 
3)
it-tip u l-kamp ta’ applikazzjoni tal-attività li għandha ssir fl-impjant li jimmanifattura prodotti kożmetiċi. 
6. Ċertifikat tad-dħul għandu jinħareġ lill-manifattur, li jkun fih id-data tad-dħul fil-lista u l-isem u l-indirizz tal-impjant li jimmanifattura prodotti kożmetiċi.
7. Fil-każ ta’ modifika tad-dejta msemmija fil-paragrafu 5, il-manifattur għandu jitlob dawn il-bidliet fil-lista tal-impjanti billi jissottometti talba f’format stampat jew elettroniku fi żmien 30 jum wara li tkun seħħet il-bidla. It-talba għandu jkun fiha d-dejta msemmija fil-paragrafu 5, li ġiet immodifikata.
8. It-tneħħija mil-lista tal-impjanti għandha ssir fuq il-bażi ta’:
1)
formola stampata jew elettronika sottomessa minn manifattur fejn jitlob li jitneħħa impjant mil-lista, li għandu jkun fiha d-dejta msemmija fil-paragrafu 5; 
2)
deċiżjoni ta’ spettur sanitarju tal-istat xieraq fil-livell tal-kontea, jekk il-manifattur ikun waqaf mill-attività tiegħu mdaħħla fil-lista u ma jkunx issottometta l-formola ta’ applikazzjoni msemmija fis-subparagrafu 1.
Artikolu 7. 1. Il-lista tal-impjanti għandha tinkludi d-dejta msemmija fl-Artikolu 6(5) u:
1)
id-data tad-dħul fil-lista tal-impjanti;
2)
informazzjoni dwar l-ispezzjonijiet uffiċjali mwettqa f’impjant li jimmanifattura prodotti kożmetiċi minn spettur sanitarju tal-istat xieraq fil-livell tal-kontea;
3)
informazzjoni dwar il-modifika tad-dejta msemmija fl-Artikolu 6(5) jew it-tneħħija ta’ impjant li jimmanifattura prodotti kożmetiċi mil-lista tal-impjanti.
2. Il-ministru responsabbli għas-saħħa għandu jistabbilixxi, permezz ta’ regolament, il-mudelli ta’:
1)
il-formola ta’ applikazzjoni għad-dħul fil-lista tal-impjanti,
2)
il-formola ta’ applikazzjoni għal emenda tal-lista tal-impjanti,
3)
il-formola ta’ applikazzjoni għat-tneħħija mil-lista tal-impjanti,
4)
iċ-ċertifikat tad-dħul fil-lista tal-impjanti,
filwaqt li jitqies il-kamp ta’ applikazzjoni tad-dejta li tinsab fil-lista tal-impjanti u l-iżgurar tal-konsistenza fiċ-ċertifikati maħruġa. 
Kapitolu 3
Komunikazzjoni ta’ effetti serji mhux mixtieqa 
Artikolu 8. 1. Tinħoloq sistema għall-komunikazzjoni ta’ effetti serji mhux mixtieqa attribwibbli għall-użu ta’ prodotti kożmetiċi u minn issa ’l quddiem tissejjaħ is-“sistema”. 
2. Is-sistema sservi biex tiġbor u taħżen dejta dwar effetti serji mhux mixtieqa rrappurtati skont l-Artikolu 23 tar-Regolament Nru 1223/2009.
3. L-Ispettur Kap Sanitarju huwa l-kontrollur tad-dejta personali u tas-sistema. 
4. Biex tkun żgurata s-sigurtà tad-dejta matul l-operat tas-sistema, l-Ispettur Kap Sanitarju jafda l-ipproċessar tad-dejta li tinsab fis-sistema lil ċentru amministrattiv stabbilit fid-dispożizzjonijiet skont l-Artikolu 13. 
5. Iċ-ċentru amministrattiv għandu jissodisfa r-rekwiżiti li ġejjin:
1)
ikollu mill-inqas 5 snin esperjenza fil-kwistjonijiet relatati mal-proċess ta’ valutazzjoni u klassifikazzjoni ta’ effetti serji mhux mixtieqa; 
2)
ikollu esperjenza fil-kwistjonijiet relatati mal-effetti tossiċi ta’ sustanzi u taħlitiet kimiċi;
3)
ikollu esperjenza fil-kwistjonijiet relatati mal-espożizzjoni għal prodotti kożmetiċi u sustanzi u taħlitiet kimiċi;
4)
jimpjega persuni kkwalifikati biex jivvalutaw u jikklassifikaw effetti serji mhux mixtieqa.
6. Iċ-ċentru amministrattiv huwa obbligat li joħloq kundizzjonijiet organizzattivi u tekniċi li jiżguraw il-protezzjoni tad-dejta pproċessata kontra aċċess mhux awtorizzat, żvelar jew akkwist illegali, kif ukoll il-modifika, il-korruzzjoni, il-qerda jew it-telf tagħha. 
7. L-Ispettur Kap Sanitarju jista’ jikkontrolla ċ-ċentru amministrattiv fir-rigward tat-twettiq tal-kundizzjonijiet imsemmija fl-Artikolu 6 u l-mod li bih jinkisbu l-għanijiet fir-rigward tad-dejta fdata pproċessata fis-sistema.
8. Iċ-ċentru amministrattiv m’għandux jafda l-ipproċessar tad-dejta li tinsab fis-sistema f’idejn entità oħra. 
9. Il-kompiti taċ-ċentru amministrattiva għandhom jiġu ffinanzjati mill-parti tal-baġit tal-Istat irregolat mill-Ministru responsabbli għas-saħħa.
Artikolu 9. 1. L-informazzjoni dwar l-effetti serji mhux mixtieqa għandha tiġi rrappurtata liċ-ċentru amministrattiv.
2. Meta jsir rapport ta’ effett serju mhux mixtieq liċ-ċentru amministrattiv minn utent finali, dan għandu jkun fih:
1)
l-isem ta’ prodott kożmetiku li l-użu tiegħu jkun maħsub li kkawża l-effett mhux mixtieq, u n-numru tal-lott tiegħu;
2)
id-dejta personali tal-utent:
a)
l-isem u l-kunjom,
b)
l-età,
c)
l-okkupazzjoni, jekk tkun relatata mal-użu tal-prodott kożmetiku,
d)
il-post ta’ residenza jew l-indirizz postali, 
e)
l-indirizz tal-email, in-numru tat-telefon, jekk ikun hemm;
3)
dejta oħra pprovduta mill-utent finali fir-rigward tar-rapport;
4)
id-deskrizzjoni tal-effett serju mhux mixtieq u, fejn ikun iġġustifikat, informazzjoni oħra dwar is-saħħa. 
3. Iċ-ċentru amministrattiv għandu jivverifika d-dejta msemmija fil-paragrafu 2 biex jiddetermina jekk ir-rapport jissodisfax il-kriterji tad-definizzjoni ta’ effett serju mhux mixtieq.
4. Meta jsir rapport ta’ effett serju mhux mixtieq liċ-ċentru amministrattiv minn entità li twettaq attività terapewtika jew professjonist mediku li jaħdem f’dik l-entità, dan għandu jkun fih:
1)
l-isem ta’ prodott kożmetiku li l-użu tiegħu jkun maħsub li kkawża l-effett mhux mixtieq, u n-numru tal-lott tiegħu;
2)
id-deskrizzjoni tal-effett serju mhux mixtieq;
3)
l-età u l-okkupazzjoni tal-utent finali, jekk tkun relatata mal-użu tal-prodott kożmetiku — jekk ipprovdut. 
Artikolu 10. 1. Id-dejta personali għandha tiġi pproċessata miċ-ċentru amministrattiv biex tissodisfa l-obbligi skont l-Artikolu 23(2)–(4) tar-Regolament Nru 1223/2009. 
2. Id-dejta personali għandha tinħażen fiċ-ċentru amministrattiv taħt kundizzjonijiet li jipprevjenu persuni mhux awtorizzati milli jiksbu aċċess għalihom.
3. Id-deta personali għandha tinħażen fiċ-ċentru amministrattiv għal mhux aktar minn sena wara li tkun tlestiet il-verifika ta’ rapport ta’ effett mhux mixtieq. 
4. Wara li jieqaf jipproċessa d-dejta, iċ-ċentru amministrattiv huwa obbligat li jipprovdi lill-Ispettur Kap Sanitarju b’din id-dejta. 
5. Iċ-ċentru amministrattiv u l-persuni awtorizzati biex jipproċessaw id-dejta fis-sistema huma obbligati li jżommu l-informazzjoni kollha relatata mad-dejta li tinsab fis-sistema b’mod kunfidenzjali.
Artikolu 11. 1. Meta utent finali jirrapporta effett mhux mixtieq lill-persuna responsabbli jew lid-distributur, dik il-persuna jew distributur għandhom jipproċessaw id-dejta personali msemmija fl-Artikolu 9(2)(2)–(4) u jkunu l-kontrollur tagħha. 
2. Id-dejta personali għandha tiġi pproċessata mill-persuna responsabbli jew mid-distributur sabiex tissodisfa l-obbligi skont l-Artikolu 10(1), l-Artikolu 11(2)(b), l-Artikolu 21 u l-Artikolu 23(1) tar-Regolament Nru 1223/2009.
3. Id-dejta personali għandha tinħażen mill-persuna responsabbli jew id-distributur taħt kundizzjonijiet li jipprevjenu persuni mhux awtorizzati milli jiksbu aċċess għalihom.
4. Id-dejta personali għandha tinħażen mill-persuna responsabbli jew mid-distributur għal mhux aktar minn sena wara li tkun tlestiet il-verifika tar-rapport ta’ effett mhux mixtieq. 
5. Il-persuna responsabbli jew id-distributur huma obbligati li joħolqu kundizzjonijiet organizzattivi u tekniċi li jiżguraw il-protezzjoni tad-dejta pproċessata kontra aċċess mhux awtorizzat, żvelar jew akkwist illegali, kif ukoll il-modifika, il-korruzzjoni, il-qerda jew it-telf tagħha. 
6. Il-persuna responsabbli jew id-distributur u l-persuni awtorizzati biex jipproċessaw id-dejta f’dik l-entità huma obbligati li jżommu l-informazzjoni kollha relatata mad-dejta b’mod kunfidenzjali.
Artikolu 12. 1. Iċ-ċentru amministrattiv għandu jinnotifika lill-Ispettur Kap Sanitarju dwar kull rapport ta’ effett serju mhux mixtieq. Din l-informazzjoni għandha tinkludi d-dejta stabbilita fl-Artikolu 9(4), u meta effett serju mhux mixtieq jiġi rrappurtat mill-persuna responsabbli jew mid-distributur, għandha tinkludi d-dejta msemmija fl-Artikolu 23(1)(c) tar-Regolament Nru 1223/2009.
2. L-awtorità kompetenti għall-kwistjonijiet imsemmija fl-Artikolu 23(2)–(4) tar-Regolament Nru 1223/2009 hija l-Ispettur Kap Sanitarju.
Artikolu 13. Il-Ministru responsabbli għas-saħħa għandu jaħtar, permezz ta’ regolament, iċ-ċentru amministrattiv minn fost entitajiet xjentifiċi skont it-tifsira tal-Artikolu 2(9) tal-Att tat-30 ta’ April 2010 dwar il-prinċipji tal-finanzjament tax-xjenza (Ġurnal tal-Liġijiet 2018, punt 87), filwaqt li jitqies li jiġi żgurat it-twettiq tal-kompiti skont l-Artikolu 23 tar-Regolament Nru 1223/2009.
Kapitolu 4
Sorveljanza tal-prodotti kożmetiċi
Artikolu 14. Is-superviżjoni tal-konformità mad-dispożizzjonijiet tal-Att u tar-Regolament Nru 1223/2009 għandha tiġi eżerċitata, fil-kamp ta’ applikazzjoni tal-kompetenza tagħhom, mill-korpi tal-Ispettorat Sanitarju tal-Istat u l-Ispettorat tal-Kummerċ. 
Artikolu 15. 1. L-awtoritajiet kompetenti għall-kwistjonijiet imsemmija fl-Artikoli 5–7 tar-Regolament Nru 1223/2009 huma l-korpi tal-Ispettorat Sanitarju tal-Istat. 
2. L-awtoritajiet kompetenti għall-kwistjonijiet imsemmija fl-Artikoli 6 u 7 tar-Regolament Nru 1223/2009 huma l-korpi tal-Ispettorat tal-Kummerċ fil-kamp ta’ applikazzjoni tal-kompetenza tagħhom. 
Artikolu 16. 1. L-awtoritajiet kompetenti għall-aċċess għall-informazzjoni u d-dejta msemmija fl-Artikolu 11(2) tar-Regolament Nru 1223/2009 huma l-korpi tal-Ispettorat Sanitarju tal-Istat.
2. L-awtoritajiet kompetenti għall-aċċess għall-informazzjoni u d-dejta msemmija fl-Artikolu 11(2)(d) tar-Regolament Nru 1223/2009 huma l-korpi tal-Ispettorat tal-Kummerċ fil-kamp ta’ applikazzjoni tal-kompetenza tagħhom.
Artikolu 17. L-awtoritajiet kompetenti msemmija fl-Artikolu 13(5) tar-Regolament Nru 1223/2009 huma:
1)
l-Ispettur Kap Sanitarju;
2)
il-President tal-Uffiċċju għall-Kompetizzjoni u l-Protezzjoni tal-Konsumatur;
3)
l-uffiċċju tal-provinċja tal-Ispettorat Sanitarju Nazzjonali;
4)
l-uffiċċju tal-fruntiera tal-Ispettorat Sanitarju Nazzjonali. 
Artikolu 18. 1. Għandu jingħata l-aċċess għall-informazzjoni dwar prodott kożmetiku, imsemmi fl-Artikolu 13(1)–(3) tar-Regolament Nru 1223/2009, li l-Kummissjoni Ewropea għamlitu disponibbli skont l-Artikolu 13(6) ta’ dak ir-Regolament, lit-tobba u lid-dentisti bil-ħsieb li jipprovdu trattament, miċ-ċentru awtorizzat biex jaċċessa dik l-informazzjoni, minn hawn ’il quddiem imsejjaħ iċ-“ċentru”. 
2. Iċ-ċentru għandu jissodisfa r-rekwiżiti li ġejjin: 
1)
jipprovdi konsultazzjoni tossikoloġika lill-professjonisti mediċi;
2)
janalizza l-kawżi tal-avvelenamenti;
3)
ikollu aċċess għal bażijiet ta’ dejta xjentifiċi relatati mal-proprjetajiet tossikoloġiċi tas-sustanzi;
4)
ikollu telefon u mezzi elettroniċi ta’ komunikazzjoni ta’ emerġenza.
3. Il-kompitu msemmi fil-paragrafu 1 għandu jiġi ffinanzjat mill-parti tal-baġit tal-Istat irregolat mill-Ministru responsabbli għas-saħħa.
4. Il-Ministru responsabbli għas-saħħa għandu jaħtar, permezz ta’ regolament, iċ-ċentru minn fost entitajiet xjentifiċi skont it-tifsira tal-Artikolu 2(9) tal-Att tat-30 ta’ April 2010 dwar il-prinċipji tal-finanzjament tax-xjenza, jew minn fost entitajiet oħra, filwaqt li jitqies it-twettiq tal-kompiti msemmija fl-Artikolu 13(6) tar-Regolament Nru 1223/2009.
Artikolu 19. L-awtorità kompetenti li titlob lill-Kummissjoni Ewropea għal deroga msemmija fl-Artikolu 18(2) tar-Regolament Nru 1223/2009 hija l-Ispettur Kap Sanitarju.
Artikolu 20. 1. L-Ispettur Kap Sanitarju, f’kooperazzjoni mal-President tal-Uffiċċju għall-Kompetizzjoni u l-Protezzjoni tal-Konsumatur, għandu jfassal rapport li jinkludi r-riżultati tar-reviżjonijiet perjodiċi u tal-valutazzjonijiet tal-attivitajiet ta’ sorveljanza msemmija fl-Artikolu 22 tar-Regolament Nru 1223/2009 u jissottomettih lill-Kummissjoni Ewropea u l-Istati Membri tal-Unjoni Ewropea jew l-Istati tal-Assoċjazzjoni Ewropea tal-Kummerċ Ħieles (EFTA) firmatarji tal-Ftehim dwar iż-Żona Ekonomika Ewropea.
2. Ir-rapport imsemmi fil-paragrafu 1 għandu jsir disponibbli mill-Ispettur Kap Sanitarju fuq is-sit web tiegħu fil-Bullettin ta’ Informazzjoni Pubblika.
Artikolu 21. 1. L-awtorità kompetenti msemmija fl-Artikolu 24,27, u 30 tar-Regolament Nru 1223/2009 hija l-Ispettur Kap Sanitarju.
2. L-Ispettur Kap Sanitarju jista’ jitlob li l-ispettur sanitarju tal-provinċja, kontea jew tal-fruntiera jmexxi investigazzjoni fil-kamp ta’ applikazzjoni msemmi fl-Artikoli 24, 27 u 30 tar-Regolament Nru 1223/2009, relatata mal-kooperazzjoni bejn l-awtoritajiet kompetenti tal-Istati Membri tal-Unjoni Ewropea jew l-Istati tal-EFTA firmatarji tal-Ftehim dwar iż-Żona Ekonomika Ewropea (ŻEE).
Artikolu 22. Sabiex jiġu implimentati d-dispożizzjonijiet tal-Artikolu 25(2) u (4)–(6) tar-Regolament Nru 1223/2009, l-ispettur sanitarju tal-istat fil-livell tal-kontea għandu jinnotifika lill-Ispettur Kap Sanitarju dwar il-miżuri implimentati, li għandu jinnotifika lill-Kummissjoni Ewropea u l-Istati Membri tal-Unjoni Ewropea jew l-Istati tal-EFTA firmatarji tal-Ftehim ŻEE.
Artikolu 23. L-awtorità kompetenti li toġġezzjona kontra l-istandard armonizzat imsemmi fl-Artikolu 36 tar-Regolament Nru 1223/2009 hija l-Ispettur Kap Sanitarju. 
Artikolu 24. 1. Il-korpi tal-Ispettorat Sanitarju tal-Istat huma kompetenti biex iwettqu l-kompiti msemmija fl-Artikoli 25 u 26 tar-Regolament Nru 1223/2009. 
2. Il-korpi tal-Ispettorat tal-Kummerċ huma kompetenti biex iwettqu, fil-kamp ta’ applikazzjoni tal-kompetenza tagħhom, il-kompiti msemmija fl-Artikolu 26 tar-Regolament Nru 1223/2009.
Artikolu 25. 1. Is-sorveljanza msemmija fl-Artikolu 14 tinkludi t-twettiq tal-attivitajiet u l-applikazzjoni tal-miżuri stabbiliti fl-Att u fir-Regolament Nru 1223/2009, b’mod partikolari l-eżerċizzju tal-kontroll, it-teħid ta’ kampjuni ta’ prodotti kożmetiċi u t-twettiq ta’ kontrolli tal-laboratorju. 
2. Il-kampjuni tal-prodott kożmetiku għat-testijiet għandhom jittieħdu mingħajr ħlas.
3. Il-Ministru responsabbli għas-saħħa għandu jistabbilixxi, permezz ta’ regolament, il-metodi ta’ ttikkettar meħtieġa għall-kontrolli tas-sikurezza tal-prodotti kożmetiċi, filwaqt li titqies il-ħtieġa li tiġi żgurata s-saħħa u s-sikurezza tal-konsumatur kif ukoll għarfien xjentifiku u tekniku. 
Artikolu 26. Sabiex tiġi spezzjonata l-attività ekonomika ta’ intraprenditur, għandhom japplikaw id-dispożizzjonijiet tal-Kapitolu 5 tal-Att dwar l-Intraprendituri tas-6 ta’ Marzu 2018 (Ġurnal tal-Liġijiet, punt 646).
Kapitolu 5
Pieni finanzjarji 
Artikolu 27. 1. Kull min jimmanifattura prodott kożmetiku mingħajr ma josserva l-prinċipji ta’ prattiki ta’ manifattura tajbin għandu jkun soġġett għal piena finanzjarja sa PLN 50 000. 
2. Persuna responsabbli li ma tiżgurax li prodott kożmetiku jkun prodott skont il-prinċipji ta’ prattiki ta’ manifattura tajbin għandha tkun soġġetta għall-istess multa. 
Artikolu 28. Kull min, għall-kuntrarju tal-obbligu stabbilit fl-Artikolu 5, ma jkunx ħatar persuna responsabbli għandu jkun soġġett għal piena finanzjarja sa PLN 50 000. 
Artikolu 29. Kull min iqiegħed fis-suq prodott kożmetiku li ma jikkonformax mar-rekwiżiti tal-valutazzjoni tas-sikurezza msemmija fl-Artikolu 10 tar-Regolament Nru 1223/2009 għandu jkun soġġett għal piena finanzjarja sa PLN 100 000.
Artikolu 30. Kull min ma jissodisfax l-obbligi msemmija fl-Artikolu 5(2) u (3) u l-Artikolu 6(3)–(5) tar-Regolament Nru 1223/2009 għandu jkun soġġett għal piena finanzjarja sa PLN 50 000.
Artikolu 31. Kull min ma jikkonformax mal-obbligu relatat mal-perjodi ta’ żmien preskritti għaż-żamma ta’ fajl tal-informazzjoni dwar il-prodott imsemmi fl-Artikolu 11(1) tar-Regolament Nru 1223/2009 għandu jkun soġġett għal piena finanzjarja sa PLN 30 000. 
Artikolu 32. Kull min iqiegħed fis-suq prodott kożmetiku li ma jikkonformax mar-rekwiżiti tal-fajl tal-informazzjoni dwar il-prodott imsemmija fl-Artikolu 11(2)–(4) tar-Regolament Nru 1223/2009 għandu jkun soġġett għal piena finanzjarja sa PLN 100 000. 
Artikolu 33. Kull min jimmanifattura prodott kożmetiku mingħajr it-teħid ta’ kampjuni u t-twettiq ta’ analiżi b’mod preċiż u responsabbli, imsemmi fl-Artikolu 12 tar-Regolament Nru 1223/2009, għandu jkun soġġett għal piena finanzjarja sa PLN 10 000. 
Artikolu 34. 1. Kull min iqiegħed fis-suq prodott kożmetiku li ma jikkonformax mar-rekwiżiti tan-notifika msemmija fl-Artikolu 13 u 16(3) tar-Regolament Nru 1223/2009 għandu jkun soġġett għal piena finanzjarja sa PLN 35 000. 
2. Distributur li jagħmel aċċessibbli fis-suq prodott kożmetiku li ma jikkonformax mar-rekwiżiti tan-notifika msemmija fl-Artikolu 13(3) u (4) tar-Regolament Nru 1223/2009 għandu jkun soġġett għall-istess piena.
Artikolu 35. Kull min iqiegħed fis-suq prodott kożmetiku li jikser ir-restrizzjonijiet tas-sustanza msemmija fl-Artikoli 14, 15 u 17 tar-Regolament Nru 1223/2009 għandu jkun soġġett għal piena finanzjarja sa PLN 100 000. 
Artikolu 36. Kull min iqiegħed fis-suq prodott kożmetiku li jikser il-projbizzjoni tal-ittestjar fuq l-annimali msemmija fl-Artikolu 18 tar-Regolament Nru 1223/2009 għandu jkun soġġett għal piena finanzjarja sa PLN 30 000.
Artikolu 37. Kull min, għall-kuntrarju tal-projbizzjonijiet skont l-Artikolu 18 tar-Regolament Nru 1223/2009, iwettaq testijiet fuq l-annimali għandu jkun soġġett għal piena finanzjarja sa PLN 100 000. 
Artikolu 38. 1. Kull min iqiegħed jew jagħmel aċċessibbli fis-suq prodott kożmetiku li ma jikkonformax mar-rekwiżiti dwar it-tikkettar imsemmija fl-Artikolu 19 tar-Regolament Nru 1223/2009 għandu jkun soġġett għal piena finanzjarja sa PLN 70 000.
2. Kull min iqiegħed jew jagħmel aċċessibbli fis-suq prodott kożmetiku li ma jikkonformax mar-rekwiżiti stabbiliti fl-Artikolu 4 għandu jkun soġġett għall-istess piena.
Artikolu 39. Kull min jagħmel aċċessibbli fis-suq prodott kożmetiku li ma jikkonformax mar-rekwiżiti dwar it-talbiet tal-prodott imsemmija fl-Artikolu 20 tar-Regolament Nru 1223/2009 għandu jkun soġġett għal piena finanzjarja sa PLN 20 000.
Artikolu 40. Persuna responsabbli li ma tiżgurax l-aċċess għall-informazzjoni għall-pubbliku, imsemmija fl-Artikolu 21 tar-Regolament Nru 1223/2009, għandha tkun soġġetta għal piena finanzjarja sa PLN 10 000. 
Artikolu 41. Persuna responsabbli jew distributur li jonqos milli jissodisfa l-obbligu li jikkomunika effetti serji mhux mixtieqa, imsemmi fl-Artikolu 23 tar-Regolament Nru 1223/2009 , għandu jkun soġġett għal piena finanzjarja sa PLN 100 000. 
Artikolu 42. Persuna responsabbli li ma tissottomettix l-informazzjoni mitluba skont l-Artikolu 24 tar-Regolament Nru 1223/2009 għandha tkun soġġetta għal piena finanzjarja sa PLN 20 000. 
Artikolu 43. Kull min iqiegħed jew jagħmel aċċessibbli fis-suq prodott kożmetiku wara d-data ta’ durabilità minima tiegħu għandu jkun soġġett għal piena finanzjarja sa PLN 50 000. 
Artikolu 44. Persuna responsabbli li ma tissodisfax l-obbligi msemmija fl-Artikolu 25(3) tar-Regolament Nru 1223/2009 għandha tkun soġġetta għal piena finanzjarja sa PLN 20 000. 
Artikolu 45. 1. Kull min jimmanifattura prodott kożmetiku mingħajr ma jissottometti l-formola ta’ applikazzjoni msemmija fl-Artikolu 6(1), jew fejn il-limitu ta’ żmien imsemmi fl-Artikolu 6(4) ikun skada, għandu jkun soġġett għal piena finanzjarja sa PLN 50 000. 
2. Kull min jikser l-obbligu msemmi fl-Artikolu 6(7) għandu jkun soġġett għall-istess piena.
Artikolu 46. Min ma jissodisfax l-obbligu li jirriżulta mill-ħtieġa li tiġi żgurata l-identifikazzjoni fil-katina tal-provvista msemmi fl-Artikolu 7 tar-Regolament Nru 1223/2009 għandu jkun soġġett għal piena finanzjarja sa PLN 10 000. 
Artikolu 47. Persuna responsabbli li ma tissodisfax l-obbligu msemmi fl-Artikolu 3 għandha tkun soġġetta għal piena finanzjarja sa PLN 10 000.
Artikolu 48. 1. Il-pieni finanzjarji msemmija fl-Artikoli 27-47 għandhom jiġu imposti, permezz ta’ deċiżjoni, mill-ispettur sanitarju tal-istat kompetenti fil-livell tal-kontea. 
2. Il-pieni finanzjarji msemmija fl-Artikoli 30, 38, 39, 43 u 46 għandhom jiġu imposti, permezz ta’ deċiżjoni, mill-ispettur tal-provinċja tal-Ispettorat tal-Kummerċ.
3. Id-dħul relatat mal-multi msemmija fl-Artikoli 27–47 jikkostitwixxi dħul għall-baġit tal-Istat.
Kapitolu 6
Emendi għal dispożizzjonijiet vinkolanti
Artikolu 49. L-Att tal-14 ta’ Marzu 1985 dwar l-Ispettorat Sanitarju tal-Istat (Ġurnal tal-Liġijiet 2017, punti 1261 u 2111; 2018, punti 138 u 650) huwa emendat kif ġej:
1)
fl-Artikolu 1, is-subparagrafu 6, “prodotti tal-konsumatur” huwa ssostitwit bi “prodotti kożmetiċi”;
2)
fl-Artikolu 4(1):
a)
is-subparagrafu 4 huwa ssostitwit b’dan li ġej:
“4)
il-kondizzjonijiet tas-saħħa għall-produzzjoni u t-tqegħid fis-suq ta’ materjali u prodotti maħsuba biex jiġu f’kuntatt ma’ ikel, ta’ prodotti kożmetiċi u prodotti oħra li jistgħu jħallu impatt fuq is-saħħa tal-bniedem;”,
b)
is-subparagrafu 4a li ġej jiżdied wara s-subparagrafu 4: 
“4a)
is-superviżjoni tal-konformità mad-dispożizzjonijiet tal-Att ta’ [data] [xahar] [sena] dwar il-prodotti kożmetiċi (Ġurnal tal-Liġijiet, punt [...]) u tar-Regolament (KE) Nru 1223/2009 tal-Parlament Ewropew u tal-Kunsill tat-30 ta’ Novembru 2009 dwar il-prodotti kożmetiċi (riformulazzjoni) (ĠU L 342, 22.12.2009, p. 59, kif emendat
)) fir-rigward tal-konformità mal-obbligu tat-tikkettar korrett imsemmi fl-Artikolu 19 ta’ dak ir-Regolament;”;
3)
fl-Artikolu 27, il-paragrafu 2 huwa ssostitwit b’dan li ġej:
“2. Jekk il-ksur tar-rekwiżiti msemmija fil-paragrafu 1 ikun ikkawża riskju dirett għall-ħajja jew is-saħħa tal-bniedem, l-Ispettur Sanitarju tal-Istat għandu jordna l-immobilizzazzjoni ta’ impjant jew parti minnu (stazzjon tax-xogħol, magna jew apparat ieħor), l-għeluq ta’ faċilità pubblika, id-dekommissjonar ta’ mezz ta’ trasport, l-irtirar mis-suq ta’ oġġett tal-ikel, materjal jew prodott maħsub biex jiġi f’kuntatt ma’ ikel, prodotti kożmetiċi jew prodott ieħor li jista’ jħalli impatt fuq is-saħħa tal-bniedem, jew iwettaq jew iwaqqaf attivitajiet oħra; id-deċiżjonijiet dwarhom għandhom effett immedjat.”;
4)
l-Artikolu 29 huwa ssostitwit b’dan li ġej: 
“Artikolu 29. Fil-każijiet imsemmija fl-Artikoli 27-28, l-ispetturi sanitarji tal-istat għandhom id-dritt li jħarsu kmamar, mezzi ta’ trasport, magni jew apparat ieħor, oġġetti tal-ikel, materjali u prodotti maħsuba biex jiġu f’kuntatt ma’ ikel, prodotti kożmetiċi, deterġenti, sustanzi u taħlitiet kimiċi, u prodotti skont it-tifsira tal-Att tal-25 ta’ Frar 2011 dwar sustanzi kimiċi u t-taħlitiet tagħhom, kif ukoll prodotti oħra li jistgħu jħallu impatt fuq is-saħħa tal-bniedem. Għall-proċedura ta’ salvagwardja, għandhom japplikaw id-dispożizzjonijiet tal-Att tas-17 ta’ Ġunju 1966 dwar proċeduri ta’ infurzar fl-amministrazzjoni (Ġurnal tal-Liġijiet 2017, punti 1201, 1475 u 1954), sakemm ma jkunx speċifikat mod ieħor f’dispożizzjonijiet partikolari.”;
5)
fl-Artikolu 36(3), “kożmetiċi” hija ssostitwita bi “prodotti kożmetiċi”.
Artikolu 50. Fl-Att tad-9 ta’ Novembru 1995 dwar il-protezzjoni tas-saħħa kontra l-konsegwenzi tal-konsum tat-tabakk u prodotti tat-tabakk (Ġurnal tal-Liġijiet 2017, punti 957 u 2439; 2018, punt 650), fl-Artikolu 8(4)(4) “kożmetiku” hija ssostitwita bi “prodott kożmetiku”. 
Artikolu 51. Fl-Att tal-4 ta’ Settembru 1997 dwar id-diviżjonijiet tal-awtoritajiet tal-amministrazzjoni tal-gvern (Ġurnal tal-Liġijiet 2017, punt 888, kif emendat
)), fl-Artikolu 33(1)(2) “kożmetiċi” hija ssostitwita bi “prodotti kożmetiċi”.
Artikolu 52. Fl-Att tal-10 ta’ Settembru 1999 – il-Kodiċi Penali Fiskali (Ġurnal tal-Liġijiet 2017, punt 2226; 2018, punt 201), fl-Artikolu 31, § 5,“kożmetiċi” hija ssostitwita bi “prodotti kożmetiċi”. 
Artikolu 53. Fl-Att tad-29 ta’ Novembru 2000 – il-Liġi Nukleari (Ġurnal tal-Liġijiet 2017, punti 576 u 935), fl-Artikolu 4(2),“kożmetiċi” hija ssostitwita bi “prodotti kożmetiċi”. 
Artikolu 54. Fl-Att tal-15 ta’ Diċembru 2000 dwar l-ispezzjoni tal-kummerċ (Ġurnal tal-Liġijiet 2017, punti 1063 u 2056; 2018, punt 650), fl-Artikolu 3(1), wara s-subparagrafu 2h, jiżdied is-subparagrafu 2i li ġej:
“2i)
monitoraġġ tal-konformità tad-distributuri mad-dispożizzjonijiet dwar il-prodotti kożmetiċi;”.
Artikolu 55. Fl-Att tat-22 ta’ Ġunju 2001 dwar il-mikroorganiżmi u l-organiżmi ġenetikament modifikati (Ġurnal tal-Liġijiet 2017, punt 2134), fl-Artikolu 15s(4)(h), “kożmetiċi” hija ssostitwita bi “prodotti kożmetiċi”.
Artikolu 56. L-Att tas-6 ta’ Settembru 2001 — il-Liġi dwar il-prodotti mediċinali (Ġurnal tal-Liġijiet 2017, punt 2211; 2018, punti 650 u 697) hija emendata kif ġej:
1)
fl-Artikolu 3a,, “kożmetiku” hija ssostitwita bi “prodott kożmetiku”;
2)
fl-Artikolu 55(2)(1)(d), “kożmetiku” hija ssostitwita bi “prodotti kożmetiċi”;
3)
l-Artikolu 72(5)(3) huwa ssostitwit b’dan li ġej:
“3)
prodotti kożmetiċi skont it-tifsira tal-Artikolu 2(1)(a) tar-Regolament (KE) Nru 1223/2009 tal-Parlament Ewropew u tal-Kunsill tat-30 ta’ Novembru 2009 dwar il-prodotti kożmetiċi (riformulazzjoni) (ĠU L 342, 22.12.2009, p. 59, kif emendat
)), bl-eċċezzjoni ta’ prodotti kożmetiċi maħsuba għal fwejjaħ jew prodotti tas-sbuħija,”.
Artikolu 57. Att tad-19 ta’ Marzu 2004 – il-Liġi Fiskali (Ġurnal tal-Liġijiet 2018, punt 167), fl-Artikolu 31(5),“kożmetiċi” hija ssostitwita bi “prodotti kożmetiċi”.
Artikolu 58. Fl-Att tal-25 ta’ Awwissu 2006 dwar is-sikurezza tal-ikel u n-nutrizzjoni (Ġurnal tal-Liġijiet 2017, punti 149 u 60), fl-Artikolu 30(1)(2), “kożmetiku skont it-tifsira tad-dispożizzjonijiet dwar il-kożmetiċi” hija ssostitwita bi “prodott kożmetiku skont it-tifsira tad-dispożizzjonijiet dwar il-prodotti kożmetiċi”. 
Artikolu 59. Fl-Att tas-6 ta’ Diċembru 2008 dwar id-dazju tas-sisa (Ġurnal tal-Liġijiet 2017, punti 43, 60, 937 u 2216; 2018, punti 137, 317 u 650), fl-Artikolu 7c(2)(1), “kożmetiċi” hija ssostitwita bi “prodotti kożmetiċi”. 
Artikolu 60. L-Att tal-25 ta’ Frar 2011 dwar is-sustanzi kimiċi u t-taħlitiet tagħhom (Ġurnal tal-Liġijiet 2018, punt 143) huwa emendat kif ġej:
1)
fl-Artikolu 1(4)(3)(e) “kożmetiċi skont it-tifsira tad-dispożizzjonijiet dwar il-kożmetiċi” hija ssostitwita bi “prodotti kożmetiċi skont it-tifsira tad-dispożizzjonijiet dwar il-prodotti kożmetiċi”;
2)
fl-Artikolu 22 (1)(5)(b), “kożmetiċi” hija ssostitwita bi “prodotti kożmetiċi”. 
Kapitolu 7
Dispożizzjonijiet tranżitorji u finali 
Artikolu 61. Il-persuna responsabbli hija obbligata li taġġusta l-fajl tal-informazzjoni dwar il-prodott imsemmi fl-Artikolu 11(2) tar-Regolament Nru 1223/2009 għar-rekwiżiti stabbiliti fl-Artikolu 3 fi żmien disa’ xhur wara d-dħul fis-seħħ ta’ dan l-Att. 
Artikolu 62. L-Ispettorat Kap Sanitarju, f’kooperazzjoni mal-President tal-Uffiċċju għall-Kompetizzjoni u l-Protezzjoni tal-Konsumatur, għandu jfassal l-ewwel rapport imsemmi fl-Artikolu 20 u jissottomettih lill-Kummissjoni Ewropea u lill-Istati Membri tal-Unjoni Ewropea jew lill-Istati tal-EFTA firmatarji tal-Ftehim taż-ŻEE, u jagħmlu disponibbli fil-Bullettin ta’ Informazzjoni Pubblika fis-sit web tal-Ispettorat Kap Sanitarju fi żmien sentejn mid-data tad-dħul fis-seħħ ta’ dan l-Att. 
Artikolu 63. Il-manifatturi li jwettqu attivitajiet relatati mal-manifattura ta’ prodotti kożmetiċi fil-jum tad-dħul fis-seħħ ta’ dan l-Att huma obbligati li jitolbu d-dħul tal-impjant tagħhom fil-lista ta’ impjanti li jimmanifatturaw prodotti kożmetiċi fi żmien disa’ xhur mid-data tad-dħul fis-seħħ ta’ dan l-Att. 
Artikolu 64. Is-sistema ta’ informazzjoni nazzjonali għall-kożmetiċi mqiegħda fis-suq, miżmuma skont l-Artikolu 8 tal-Att imħassar fl-Artikolu 66, issir is-sistema għall-komunikazzjoni ta’ effetti serji mhux mixtieqa attribwibbli għall-użu ta’ prodotti kożmetiċi.
Artikolu 65. Ir-regoli implimentattivi li s’issa kienu fis-seħħ skont l-Artikolu 13(3) tal-Att imħassar fl-Artikolu 66 għandhom jibqgħu fis-seħħ sal-jum tad-dħul fis-seħħ tar-regoli implimentattivi skont l-Artikolu 25(3), iżda mhux aktar minn 12-il xahar mid-data tad-dħul fis-seħħ ta’ dan l-Att.
Artikolu 66. L-Att tat-30 ta’ Marzu 2001 dwar il-kożmetiċi (Ġurnal tal-Liġijiet 2013, punt 475; 2018, punt (650) jitħassar.
Artikolu 67. Dan l-Att għandu jidħol fis-seħħ fl-1 ta’ Ġunju 2018.
� )	Dan l-Att ġie nnotifikat lill-Kummissjoni Ewropea fi [data] [xahar] [sena] taħt in-Nru [...],, skont l-§ 4 tar-Regolament tal-Kunsill tal-Ministri tat-23 ta’ Diċembru 2002 dwar il-mod li bih tiffunzjona s-sistema ta’ notifika nazzjonali tal-istandards u tal-atti legali (Ġurnal tal-Liġijiet [Dziennik Ustaw], il-punt 2039, u tal-2004, il-punt 597), li jimplimenta d-dispożizzjonijiet tad-Direttiva (UE) 2015/1535 tal-Parlament Ewropew u tal-Kunsill tad-9 ta’ Settembru 2015 li tistabbilixxi proċedura għall-għoti ta’ informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika (kodifikazzjoni) (ĠU L 241, 17.9.2015, p. 1).


� )	L-għan ta’ dan l-Att huwa li japplika r-Regolament (KE) Nru 1223/2009 tal-Parlament Ewropew u tal-Kunsill tat-30 ta’ Novembru 2009 dwar il-prodotti kożmetiċi (riformulazzjoni) (ĠU L 342, 22.12.2009, p. 59, ĠU L 114 , 25.4.2013, p. 1, ĠU L 139, 25.5.2013, p. 8, ĠU L 190, 11.7.2013, p. 38, ĠU L 315, 26.11.2013, p. 34, ĠU L 107, 10.4.2014, p. 5, ĠU L 238, 9.8.2014, p. 3, ĠU L 254, 28.8.2014, p. 39, ĠU L 282, 26.9.2014, p. 1, ĠU L 282, 26.9.2014 , p. 5, ĠU L 193, 21.7.2015, p. 115, ĠU L 199, 29.7.2015, p. 22, ĠU L 60, 5.3.2016, p. 59, ĠU L 106, 22.4.2016, p. 4, ĠU L 106, 22.4.2016, p. 7, ĠU L 187, 12.7.2016, p. 1, ĠU L 187, 12.7.2016, p. 4, ĠU L 189, 14.7.2016, p. 40 , ĠU L 198, 23.7.2016, p. 10, ĠU L 17, 21.1.2017, p. 52, ĠU L 36, 11.2.2017, p. 12, ĠU L 36, 11.2.2017, p. 37, ĠU L 117, 5.5.2017, p. 1, ĠU L 174, 7.7.2017, p. 16, ĠU L 202, 3.8.2017, p. 1, ĠU L 203, 4.8.2017, p. 1, ĠU L 319, 5.12.2017, p. 2, u ĠU L 326, 9.12.2017, p. 55).


� )	Dan l-Att:


1)	jemenda dan li ġej: l-Att tal-14 ta’ Marzu 1985 dwar l-Ispettorat tas-Saħħa tal-Istat; l-Att tad-9 ta’ Novembru 1995 dwar il-protezzjoni tas-saħħa kontra l-konsegwenzi tal-konsum tat-tabakk u tal-prodotti tat-tabakk; l-Att tal-4 ta’ Settembru 1997 dwar id-diviżjonijiet tal-awtoritajiet tal-amministrazzjoni tal-gvern; l-Att tal-10 ta’ Settembru 1999 — il-Kodiċi Penali Fiskali; l-Att tad-29 ta’ Novembru 2000 — il-Liġi Nukleari; l-Att tal-15 ta’ Diċembru 2000 dwar l-ispezzjoni tal-kummerċ; l-Att tat-22 ta’ Ġunju 2001 dwar mikro-organiżmi u organiżmi mmodifikati ġenetikament; l-Att tas-6 ta’ Settembru 2001 — il-Liġi dwar il-prodotti mediċinali; l-Att tad-19 ta’ Marzu 2004 — il-Liġi Doganali; l-Att tal-25 ta’ Awwissu 2006 dwar is-sikurezza tal-ikel u n-nutrizzjoni; l-Att tas-6 ta’ Diċembru 2008 dwar id-dazju tas-sisa, u l-Att tal-25 ta’ Frar 2011 dwar sustanzi kimiċi u taħlitiet tagħhom;


2)	jirrevoka l-Att tat-30 ta’ Marzu 2001 dwar il-kożmetiċi. 


� )	L-emendi għar-Regolament ġew innotifikati fil-ĠU L 114, 25.4.2013, p. 1, ĠU L 139, 25.5.2013, p. 8, ĠU L 190, 11.7.2013, p. 38, ĠU L 315, 26.11.2013, p. 34, ĠU L 107, 10.4.2014, p. 5, ĠU L 238, 9.8.2014, p. 3, ĠU L 254, 28.8.2014, p. 39, ĠU L 282, 26.9.2014, p. 1, ĠU L 282, 26.9.2014, p. 5, ĠU L 193, 21.7.2015, p. 115, ĠU L 199, 29.7.2015, p. 22, ĠU L 60, 5.3.2016, p. 59, ĠU L 106, 22.4.2016, p. 4, ĠU L 106, 22.4.2016, p. 7, ĠU L 187. 12.7.2016, p. 1, ĠU L 187, 12.7.2016, p. 4, ĠU L 189, 14.7.2016, p. 40, ĠU L 198, 23.7.2016, p. 10, ĠU L 17, 21.1.2017, p. 52, ĠU L 36, 11.2.2017, p. 12, ĠU L 36, 11.2.2017, p. 37, ĠU L 117, 5.5.2017, p. 1, ĠU L 174, 7.7.2017, p. 16, ĠU L 202, 3.8.2017, p. 1, ĠU L 203, 4.8.2017, p. 1, ĠU L 319, 5.12.2017, p. 2, u ĠU L 326, 9.12.2017, p. 55. 


� )	Ara r-Referenza 4.


� )	L-emendi għat-test ikkonsolidat tal-Att imsemmi ġew innotifikati fil-Ġurnal tal-Liġijiet 2017, punti 1086, 1566, 1909, 2180 u 2494; 2018, punti 138 u 379).


� )	Ara r-Referenza 4. 





